
La mancanza da persunal qualifitgà è ina realitad che vegn a s'ac-
centuar er ils proxims onns. Pudair recrutar ad uras avunda colla-
vuraturas e collavuraturs cun ina qualificaziun suffizienta vegn ad 
esser per bleras interpresas ina gronda sfida, er en l'economia da 
construcziun. IL recept cumprovà cunter la mancanza da persunal 
qualifitgà na datti betg. Promover l'image da la branscha, sviluppar 
la marca da la firma, porscher bunas cundiziuns da lavur, resguardar 
aspects da la medischina e psicologia da lavur ed introducir models 
cun temp da lavur flexibel èn elements centrals per augmentar l'at-
tractivitad da l'atgna interpresa e da l'entira branscha. Quai è impur-
tant per rinforzar l'attaschadadad da las collavuraturas e dals colla-
vuraturs a la firma sco era per gudagnar nov persunal.



La fin da l'onn passà n'èn passa 120'000 plazzas 
betg stadas occupadas en Svizra, tantas sco dapi il 
2003 betg pli. Quai mussan las cifras da l'Uffizi fede-
ral da statistica. La mancanza da persunal qualifitgà 
en Svizra ha cuntanschì uschia in nivel da record. 
Sin fundament da la quota da dischoccupaziun la pli 
bassa dapi 20 onns è la situaziun anc pli precara: il 
Secretariat da stadi per l'economia (Seco) ha regi-
strà ina dischoccupaziun da 2,2 % l'onn 2022, quai 
signifitga in'occupaziun cumplaina. Ma pertge datti 
actualmain tantas plazzas libras ed uschè paucas 
persunas che tschertgan lavur? 

La situaziun actuala sa lascha declerar bain cun 
il svilup demografic en Svizra: oz ed ils proxims 
onns va la generaziun dals babyboomers en pen-
siun ed a medem temp entran en il martgà da lavur 
las annadas cun pli paucas naschientschas. Da quai 
resulta in deficit da persunas qualifitgadas per l'en-
tira economia svizra. La tendenza è stada visibla gia 
dapi onns en la piramida da la populaziun, ma ella 
è vegnida surcuverta da la pandemia ils ultims dus 
fin trais onns; il martgà da lavur n'ha per curt temp 
betg funcziunà tenor sias reglas usitadas. Ma uss 
ans tutga quest svilup cun tutta vehemenza. 

Tenor ils studis actuals ha mintga quarta interpresa 
pitschna e mesauna da cumbatter cun la mancanza 
da persunal qualifitgà. Ellas tschertgan desperada-
main spezialistas e spezialists. Bleras plazzas da 
lavur na pon betg vegnir occupadas cun collavu-
raturas e collavuraturs che disponan da las qualifi-
caziuns necessarias, simplamain perquai ch'il per-
sunal adattà manca sin il martgà da lavur. I manca 
persunal surtut tar ils producents da mangiativas 
ed en la branscha da construcziun. Là tschertg'ins 
surtut inschigners, tecnicists e persunas dal cader. 
Er en la Svizra Orientala è la situaziun fitg critica. 
En questa regiun inditgeschan bunamain duas da 
trais interpresas pitschnas e mesaunas d'avair ten-
denzialmain grondas fin fitg grondas difficultads da 
chattar collavuraturas e collavuraturs. E tenor la 
prognosa vegn la situaziun anc mendra ils proxims 
onns. Calculaziuns mussan ch'i vegnan a mancar 
fin il 2030 mo en il chantun Grischun var 17'000 
forzas da lavur a temp cumplain, fin il 2040 schi-
zunt 32'000. 

En la branscha da construcziun 
è pertutgà surtut il cader 
En l'economia da construcziun exista ina mancanza 
acuta d'inschigners e surtut era da persunas dal 
cader. Manadras e manaders da construcziun ston 
vegnir a frida cun lungs temps da preschientscha, in 
grond squitsch da termins e da custs ed incumben-
sas da coordinaziun cumplexas cun ils differents 
acturs participads. A medem temp daventan las 
lavurs sin il plazzal pli e pli cumplexas tras la digi-
talisaziun cuntinuanta. Las pretensiuns envers las 
persunas dal cader creschan ed uschia dovri adina 
dapli persunal qualifitgà. Il nivel da qualificaziun, ma 
er ils lungs temps da preschientscha savens impre-
visibels difficulteschan la recrutaziun da persunal 
dal cader. Betg darar n'èsi betg pussaivel d'occu-
par ad uras las plazzas vacantas e las absenzas pon 
vegnir cumpensadas mo per part cun autras colla-
vuraturas u auters collavuraturs. La consequenza è 
ch'il cader existent sto surpigliar anc dapli lavur, era 
durant il temp liber. Il privel crescha che las persu-
nas dal cader volvan il dies a la branscha, perquai 
che la chargia da lavur è memia gronda. 

La suprastanza da la Societad grischuna dals 
impressaris constructurs è conscienta da quests 
problems e tschertga perquai novas vias e pus-
saivladads per far frunt a la mancanza da persu-
nal qualifitgà en l'economia da construcziun. En il 
rom d'in lavuratori che ha gì lieu l'atun 2022 ha ella 
discutà il tema ensemen cun spezialistas e spezia-
lists e represchentantas e represchentants da la 
branscha. Silsuenter ha ella elavurà emprimas pus-
saivladads per augmentar l'attractivitad da la bran-
scha e dals patruns. 

Curreger l'image da la branscha
Ina buna reputaziun da la branscha è ina premissa 
fundamentala per gudagnar collavuraturas e col-
lavuraturs per ina professiun. Sin fundament dals 
pregiudizis antiquads en la societad ha l'econo-
mia da construcziun adina dapli fadias da chattar 
emprendistas ed emprendists – damai las forzas 
da lavur da damaun. Las professiuns en il sectur da 
construcziun cuvran atgnamain blers aspects che 
figureschan sisum il sistem da valurs da las giuvnas 
e dals giuvens: in'activitad interessanta, raschunai-
vla, variada e pretensiusa che pretenda atgna ini-
ziativa e creativitad. En strusch in'autra professiun 
ves'ins e sent'ins il resultat da l'atgna lavur a moda 
uschè directa sco en la branscha da construcziun: 
qua pon ins concepir per regla per plirs decennis 
il spazi da viver – a moda creativa e tenor criteris 
persistents. En quest connex datti anc bler poten-
zial da scleriment e da communicaziun. Igl è impur-
tant da pledentar er ils geniturs che influenzeschan 
sco «best friends» da la «generaziun Z» la tscherna 
da professiun da las giuvnas e dals giuvens. Las 
maschinas han reducì ils sforzs corporals, la digita-
lisaziun ha augmentà tant l'attractivitad sco era las 
pretensiuns, uschia che las professiuns dal sectur 

da construcziun èn daventadas pli accessiblas era 
per las dunnas. Ultra da quai datti numerusas pus-
saivladads interessantas da sa scolar vinavant e da 
surpigliar svelt blera responsabladad sin il plazzal. 
La campagna da reclama actuala da la Societad gri-
schuna dals impressaris constructurs che pledenta 
las giuvnas ed ils giuvens sin Instagram, Youtube 
e Facebook preschenta fitg bain ils avantatgs d'ina 
carriera en il sectur da construcziun.   

In bun image da la branscha pudess dentant era 
gidar da gudagnar persunas che midan mastergn e 
s'orienteschan da nov en ina professiun dal sectur 
da construcziun. Oz èsi prest normal che las lavu-
rantas ed ils lavurants bandunan lur professiun ori-
unda en il decurs da lur vita. Meglier ch'èn la repu-
taziun e las cundiziuns generalas d'ina professiun 
e pli simpel ch'igl è da trair a niz il potenzial da las 
persunas che vulan ir ina nova via professiunala. 
Perquai èsi impurtant d'amplifitgar la gruppa en 
mira e da pledentar activamain era dunnas, lavu-
rantas e lavurants pli vegls, persunas cun biografia 
da migraziun sco era fugitivas e fugitivs e da ren-
der attent las persunas a las pussaivladads en l'eco- 
nomia da construcziun. 



Rinforzar il profil da la firma
Per mintga firma èsi oz absolutamain indispensa-
bel da sa profilar sco patruna adattada ed attractiva, 
è persvasa dr. Gianina Viglino-Caviezel, mainafat-
schenta da Hamilton Services. En ses referat a cha-
schun dal lavuratori ha ella mussà quant fitg ch'il 
martgà da lavur è sa midà ils ultims onns en in 
martgà da las lavurantas e dals lavurants. Betg las 
firmas na tschernan oz lur collavuraturas e colla-
vuraturs, mabain las persunas bain qualifitgadas 
tschernan la firma, en la quala ellas vulan lavurar 
en futur. Las interpresas sco patrunas ston per-
quai sviluppar in cler profil e sa differenziar a moda 
positiva d'autras firmas «concurrentas». Ma tge sto 
damai porscher in patrun che vul esser attractiv per 
las lavurantas ed ils lavurants? Bleras chaussas sco 
ina buna paja, prestaziuns socialas attractivas u er 
in cumportament colleghial sa chapeschan oz da 
sasez. Tgi che sa lauda cun quai, vegn strusch per-
cepì sco spezialmain attractiv. Tgi che na po dentant 
betg porscher quai, vala sco nunattractiv. Surtut 
persunas dal cader tschertgan firmas che pussi-
biliteschan ad ellas da dar impuls persunals, da sa 
participar a decisiuns e da gidar a concepir l'avegnir. 

«Nossa basa èn collavuraturas e collavuraturs che 
s'engaschan cun gronda passiun per lur clamada, 
che dattan impuls e portan viaden lur ideas, che 
mussan iniziativa e surpiglian responsabladad, 
che repondereschan il status quo ed han il cura-
schi da guardar sur l'ur da l'agen taglier ora.»
dr. Gianina Viglino-Caviezel

In aspect impurtant è ch'ins possia s'identifitgar cun 
l'interpresa ed esser losch da quella. La firma duess 
far chaussas ch'ins raquinta gugent vinavant. Quai 
na pertutga betg mo ils projects da la firma sezza, 
mabain era las valurs ed ils elements che sa reflecte-
schan en la cultura da la firma ed adempleschan 
convenziuns giavischadas en la societad. Saja quai 
programs da scolaziun e da promoziun, models dal 
temp da lavur, ma era la cultura da manar e dumon-
das da l'ambient. Impurtant è ch'il maletg ch'ins vul 
intermediar vers anora vegnia effectivamain era vivì. 
Las collavuraturas ed ils collavuraturs èn las ambas-
saduras ed ils ambassadurs ils pli impurtants e var-
daivels d'in manaschi. Ellas ed els raquintan en lur 
conturn dal mintgadi en la firma ed han uschia ina 
gronda influenza sin il maletg che vegn derasà.   



Crear cundiziuns da lavur attractivas
Cundiziuns da lavur attractivas che satisfan a tut-
tas e tuts na datti betg. Ils basegns da las singu-
las collavuraturas e dals singuls collavuraturs èn 
memia individuals e differents, quai ha explitgà en 
ses referat Tobias Unger, Chief HR Officer, com-
member da direcziun da la Trumpf Schweiz AG. Tgi 
che vul damai esser in patrun attractiv, sto esser 
uschè flexibel ch'el po resguardar ils basegns e 
las pretensiuns individualas da las collavuraturas 
e dals collavuraturs. Cun tutta individualitad èsi 
dentant impurtant da betg violar il sentiment da 
giustia da las autras collavuraturas e dals auters 
collavuraturs. Concretamain na dastg'ins betg con-
ceder a singulas u singuls dretgs che van a disfavur 
d'autras persunas, per exempel en connex cun ils 
temps da lavur u la cuntanschibladad. Quai demo-
tivescha il persunal a media vista. Ultra d'in bun 
salari, ch'è ina premissa, tschertgan surtut persu-
nas da la generaziun giuvna adina dapli er in'acti-
vitad che fa senn.   

«La nova generaziun tschertga autras valurs en la 
lavur, quellas daventan adina pli impurtantas. Las 
giuvnas ed ils giuvens tschertgan in 'purpose', il 
senn en lur lavur. Mo lura èn ellas ed els pronts 
da s'engaschar per in'interpresa.» Tobias Unger

Il temp da vita persunal ch'els investeschan duai 
tranter auter vegnir impundì per crear ina plivalur 
persunala, per exempel cun emprender insatge nov 
u far novas experientschas. Impurtant è en quest 
connex che la chargia e la distgargia, la tensiun e la 
recreaziun sa cumpletteschian uschè bain ch'i resta 
anc avunda temp per sa revegnir. Temps da lavur 
flexibels signifitgan en quest context: las collavura-
turas ed ils collavuraturs han tut tenor lur nivel d'ene- 
rgia la pussaivladad da crear fanestras da dist-
gargia persunalas. Els dovran temp per adem-
plir autras incumbensas, en la famiglia u il circul  
d'amias e d'amis, per exempel per tgirar ils uffants 
u far part d'ina uniun da temp liber. Questa flexi-
bladad n'è betg mo impurtanta entaifer in mais da 
lavur, mabain durant l'entira carriera professiunala: 
il basegn d'avair fanestras da distgargia crescha 
surtut cun la vegliadetgna, ma er en ina fasa tem-
priva cura ch'i va per fundar ina famiglia.



Promover la cuntentientscha en la lavur 
Participaziun, promoziun e renconuschientscha 
da las superiuras e dals superiurs, ma er in bun 
ambient da lavur en il manaschi, quai èn tut facturs 
essenzials per crear in'auta cuntentientscha al plaz 
da lavur. Da quella profitescha ina firma a moda 
directa ed indirecta, explitgescha dr. Urs Näpflin, 
manader da la cussegliaziun da prevenziun tar la 
Suva: la prestaziun da lavur da las collavuraturas e 
dals collavuraturs s'augmenta e las absenzas ed ils 
accidents sa reduceschan. Ultra da quai èsi impur-
tant da pudair cumbinar bain ils temps da lavur cun 
las obligaziuns privatas e socialas. La premissa è 
ch'ins possia sa fidar per gronda part da las fane-
stras da temp che vegnan determinadas tranter las 
collavuraturas ed ils collavuraturs e la firma. 

«Sintoms da spussada sa fan valair fitg ferm sur-
tut tar las lavurantas ed ils lavurants che na pon 
betg cumbinar bain lur temps da lavur cun las 
obligaziuns socialas e privatas, che ston lavurar 
dapli che 10 dis al mais pli ditg che 10 uras al di 
e che ston era lavurar, cura che auters han liber.»  
dr. Urs Näpfli

Quai che consumescha blera energia e chaschuna 
sintoms da spussada èn temps da lavur irregu-
lars che n'èn betg bain previsibels e che cumpi-
glian durant passa 10 dis al mais pli ditg che 10 
uras. Quels difficulteschan a las collavuraturas ed 
als collavuraturs d'ademplir lur obligaziuns socia-
las e privatas. Il meglier model dal temp da lavur è 
ord vista da la medischina da lavur in model flexi-
bel cun registraziun da temp che permetta da cum-
pensar la lavur supplementara cun temp liber. Sche 
quai n'è betg pussaivel, ston ins quintar a media 
vista cun dapli accidents e dapli problems psichics 
e fisics tranter las collavuraturas ed ils collavura-
turs. Problems fisics sa fan valair per regla pir, cura 
ch'ils problems psichics èn avant maun gia pli ditg. 
Ina mesira efficazia per prevegnir a tals fenomens 
è l'introducziun d'occupaziuns a temp parzial. Ellas 
han effects positivs sin la prestaziun, la motivaziun 
e surtut era la prestaziun cognitiva da las collavu-
raturas e dals collavuraturs. Cunquai ch'i n'è betg 
adina simpel da porscher talas en l'economica da 
construcziun, dovri models alternativs. 



Sviluppar models dal temp da lavur flexibels 
Tenor l'experientscha da Benedikt Koch, anteriur 
directur da la Societad svizra dals impressaris con-
structurs ed oz manader da las funcziuns centralas 
da l'Anliker-Gruppe, vegn la tschertga d'in model 
(dal temp) da lavur optimal en l'economia da con-
strucziun influenzà da trais facturs essenzials: ils 
basegns individuals da las lavurantas e dals lavu-
rants, ils process da manaschi da la firma e las cun-
diziuns da lavur giuridicas. Quests facturs ston ins 
resguardar per elavurar models da lavur flexibels. 
In element impurtant da l'organisaziun da la lavur 
è la durada dal temp da lavur. Qua pon ins diffe-
renziar tranter temp cumplain, temp levamain par-
zial, temp parzial u jobsharing. Ultra da quai pon 
ins era flexibilisar la repartiziun dal temp da lavur 
cun differents models sco il temp da lavur modu-
lar, il temp da lavur da confidenza, il temp da lavur 
variabel u il temp da lavur flexibel. Era l'administra-
ziun dal temp da lavur sa lascha reglar individual-
main cun temps fixs, in conto dal temp da lavur, in 
temp da lavur annual u in temp da lavur durant la 
vita activa. Il medem vala era per il lieu da lavur che 
po variar e chaschunar temps da transfer differents 
tut tenor sch'el sa chatta en l'interpresa, sin il plaz-
zal ubain a chasa.  
Sa basond sin quests elements èsi pussaivel da 
crear models da lavur che correspundan als ba- 
segns individuals da las collavuraturas e dals col-
lavuraturs. Quai vul dir che l'equiliber tranter lavu-
rar e viver constat per la persuna pertutgada, ch'ella 
po realisar ses giavischs persunals e dispona da la 
flexibladad necessaria en cas d'eveniments nun-
spetgads.  

«A la tschertga dal model da lavur optimal èsi da 
resguardar tant ils basegns individuals da la col-
lavuratura e dal collavuratur sco era las preten-
siuns dal manaschi e las cundiziuns da lavur giu-
ridicas.» Benedikt Koch

Dal punct da vista dal success da l'interpresa ston la 
planisaziun, la stabilitad e la productivitad, ma era la 
qualitad e l'effizienza da la lavur esser garantidas. E 
per il team sto il sistem esser adequat e calculabel, 
uschia che la chargia supplementara resta duma-
gnabla en cas da mancanza ed absenza. Schebain 
models da temp parzial èn adattads per ina firma 
resp. per il persunal, na pon ins betg respunder a 
moda pauschala. Il medem vala era per la dumonda, 
schebain jobsharing u l'introducziun generala da 
l'emna da quatter dis è la soluziun optimala. Gist 
en in martgà da lavur cun ina ferma concurrenza 
èsi attractiv, sche las collavuraturas ed ils colla-
vuraturs pon tscherner tranter differents models.

La suprastanza da la Societad grischuna dals 
impressaris constructurs vegn a sa fatschentar ils 
proxims mais a fund cun las differentas pussaivla-
dads e tschertgar soluziuns per gidar ses mana-
schis commembers a promover l'attractivitad da 
las professiuns en la branscha da construcziun. La 
finala vegni dentant a restar en emprima lingia l'in-
cumbensa da mintga singula interpresa da sa pro-
filar envers auters patruns cun mesiras e soluziuns 
individualas.  E quai è era bun uschia. En ina bran-
scha attractiva dovri era purschidas variadas. Betg 
mintga collavuratura u mintga collavuratur n'ha 
las medemas aspectativas e preferenzas envers 
in patrun.  



Tips per la pratica
Per dar dumogn a la mancanza da persunal qualifitgà èsi impurtant  
che las interpresas resguardian surtut ils suandants aspects:

	Chattar e gudagnar emprendistas ed emprendists vegn ad esser ina sfida centrala  
en il futur. I sa tracta da far chapibel a las giuvnas ed als giuvens che l'economia da 
construcziun creescha ina plivalur per la societad. Impurtant è era d'avrir novas fun-
taunas da collavuraturas e collavuraturs potenzials e da pledentar era dunnas, persu-
nas che midan professiun, persunas cun ina biografia da migraziun sco era fugitivas e 
fugitivs. 

–

–

–

–

–

–

–

	La promoziun da las dunnas na duess betg mo sa concentrar sin las collavuraturas 
potenzialas, mabain surtut era sa referir a posiziuns da cader. 

	Participaziun, cundecisiun ed ina buna communicaziun èn elements impurtants per 
promover l'attaschadadad da las collavuraturas e dals collavuraturs, surtut dal 
cader. 

	Per persunas dal cader cun ina gronda chargia da lavur èsi impurtant da tschertgar 
en in discurs soluziuns individualas per distgargiar ellas ed uschia las motivar da 
restar en la firma. Ellas èn particularmain periclitadas da bandunar il sectur u da 
daventar represchentantas da patruns da construcziun, cunquai che las cundiziuns  
da lavur èn là per il solit pli avantagiusas.  

	Models dal temp da lavur flexibels èn in element central per restar attractiv sco 
patrun. Malgrà tutta flexibladad èsi er adina impurtant da chattar bunas soluziuns  
per las substituziuns, quai tant dal punct da vista da las collavuraturas e dals colla-
vuraturs sco era da la firma da construcziun: ils process da lavur ed ils termins na 
dastgan betg esser periclitads. 

	Tut tenor la funcziun d'ina collavuratura u d'in collavuratur en ina firma èsi difficil da 
lavurar cun models da temp da lavur parziala. Igl è impurtant che quels sajan conce-
pids uschia che las persunas dal cader vegnan propi distgargiadas durant lur «dis 
libers da lavur» e na restan betg simplamain involvids en il process da lavur cun star 
a disposiziun al telefon. Crear blocs da temp liber per cumpensar il temp supplemen-
tar para d'esser pli realistic, sch'ins sto tegnair quint da process tecnics. 

	Ina pussaivladad per augmentar la flexibladad da firmas è da crear in pool da persu-
nas qualifitgadas. Quel po vegnir realisà entaifer la firma, ma era tranter pliras 
firmas, in model ch'exista en l'agricultura gia dapi blers onns.   


